
Crossref DOI:  

Таҳририят Crossref DOI нинг расмий аъзоси ҳисобланади ва 10.47.390 DOI префиксига эга. Ҳар бир нашр 
ва илмий мақолага индивидуал Crossref DOI рақами берилади. 

Google Scholar  

Журнал Google Scholar (Академия) да индексацияланади. 

1368-сонли гувоҳнома билан давлат 

масъулияти чекланган жамият. 

Kirish. XX-asr oʻzbek sheʼriyatida ballada janrining yuksak badiiy namunalari 

yaratilgani adabiyotshunoslikda yaxshi maʼlum. Ijodda oʻz uslubi, fikran tiniq tafakkuri va 

qarashlari bilan anʼanaviy dunyoqarashimizga oʻzgarish kiritgan shoir Shuhrat ijodida xalq 

dardini ifodalagan, xalqona pafosga ega ballada va dostonlar talaygina. Shoir “Keksa kommunist 

hikoyasi”, “Sirdaryo”, “Raymonda”, “Mening oʻrtogʻim”, “Bobo va nabira”, “Mardlik afsonasi”, 

“Guldursun”, Quvgʻindi” kabi oʻnlab balladalar yaratganki, ularning ayrimlarini tahlil obyektiga 

jalb etdik. 

Adabiyotlar tahlili va metodlar. “Ballada (frans.ballade, soʻnggi lot.ballo – raqsga 

tushaman) 1) XIV – XV asrlar fransuz adabiyotidan qatʼiy oʻrin olgan lirik janr (F.Viyon); 2) 

ingliz xalq poeziyasida liro — epik janr va romantizm poeziyasidagi ayni shunday janr (R.Berne, 

G.Byurger, I.V.Gyote va b.)[1] boʻlib, balladalar xalq hayotining tarixiy sanalari, davrlariga 

bagʻishlanishi va ijtimoiy, oilaviy, maishiy turmushining mohiyatini, xalq kechinmalarini aks 

ettirishi jihatidan ahamiyatlidir. Ballada janri poetikasiga oid bir qator ilmiy izlanishlar olib 

borilgan[2ʼ3ʼ4ʼ5ʼ6]. Balladalar xalq hayotining tarixiy sanalariga, davrlariga bagʻishlanishi, 

ijtimoiy, oilaviy, maishiy turmushini fojeaviy vaziyatlar taʼsirida oʻzgarganligining mohiyatini, 

xalq tasavvurlarini aks ettirishi jihatidan tarixiylik xususiyatiga ega boʻladi. Shuningdek, 

tarixiylik yangi ijtimoiy borliqning xalq tafakkuridagi idroki va eski badiiy anʼanalar 

toʻqnashuvi natijasi boʻlgan balladalar syujetida ham aks etadi[7]. 

Shuhrat “Mardlik afsonasi” balladasida tarixga nazar tashlab, yurti uchun ayol boshi 

bilan kurashib xalq qahramoniga aylangan, olov yurakli Toʻmarisning jasoratini kuyladi. 

Maʼnan yuksak axloqiy goʻzal fazilatlar sohibasi Toʻmaris obrazi orqali kitobxonni ona yurtini 

sevishga, ardoqlashga, kerak boʻlsa, xalqini himoya qilish uchun jon fido qilish har bir inson 

uchun oliy burch ekanligini koʻrsatib berdi. Shuhratning balladalari mavzu jihatdan xilma-xil 

boʻlishiga qaramay, barchasining mazmun-mohiyati bir, yaʼni ona yurtni mustamlaka 

boʻlishdan, qullikdan saqlash, shu yoʻlda birlashish, vatan uchun sidqidildan xizmat qilishga 

chorlovdan iborat, desak toʻgʻri boʻladi.  

“Quvgʻindi” nomli balladasida shoir Ukrainaning “vulqon shoiri” Taras Shevchenkoning 

fojiali hayotini qalamga olar ekan, shoir obrazi orqali oʻz orzu umidlarini ifodalaydi. Shuhrat 

“Guldursun” balladasida Koʻhna Xorazm tarixini varaqlab, oʻz “muhabbati”, toʻgʻrirogʻi, hayvoniy 

hirsi uchun xalqini sotgan, vatanfurush kimsaning basharasini ochib tashlagan. Bizningcha, bu 

mavzularni yoritishdan shoirning oʻz oldiga qoʻygan birdan bir maqsadi shuki, inson hech 

qachon Inson degan sharafli unvoniga dogʻ tushirmasligi, iymon-eʼtiqodidan ayrilmasligi, oldiga 

qoʻygan katta maqsadidan adashmasligi kerak. Shu gʻoya balladaning boshidan oxiriga qadar 

xalqa ip boʻlib oʻtadi [8;221-231]. “Guldursun” balladasidagi quyidagi misralar yuqoridagi 

qarashlarimizni yana bir bor dalillaydi:  

Ikki marta chiqmaydi bir kunda quyosh, 

Ikki marta kelmaydi dunyoga bu bosh!  

Bir boshga bir oʻlim bor, yasha insoncha!  

Kimga kerak tutqunlik, oh-voh, iskanja! 

Sirasini aytganda, bu gʻoya Shuhratning aksar sheʼriy va nasriy asarlarida ham turli 

shaklda – goh qahramonlarning shiddatli nutqi, goh lirik kechinmalari, goh gʻoyaviy raqibi bilan 

qilgan bahslarida aks-sado berib turadi. Shuhrat hayotlik paytida ham shu gʻoya bilan 

yoʻgʻrilgan fikrlarini oʻqtin-oʻqtin takrorlab, armon toʻla qalbini boʻshatib olardi. Binobarin, shu 

gʻoyani nafaqat Shuhrat ijodining, ayni paytda hayotining ham leytmotivi, deyishimiz mumkin. 

Yov keldimi oʻlkaga bosib, oʻgʻrincha, 

Yovga yovcha qarshi tur umring boricha,  

Erksiz oʻtgan bir yildan ozod on yaxshi! 

Dushman tutgan ol guldan tarki jon yaxshi!  

Qachon, axir, qafasda sayrabdi bulbul! 

Qachon, axir, zulmatda yashnabdi bir gul? 

Koʻramizki, bu misralar shoirning zulmga, zolimga, bosqinchiga boʻlgan isyoni, bir soʻz 

bilan aytsak, qatagʻon qurbonlari Qodiriy, Choʻlpon, Usmon Nosirlar gʻoyaviy qarashlarining, 

ular ijodida balqib turgan erk va hurriyat gʻoyalarining davomidek aks-sado berib turadi. 

Darhaqiqat, Shuhrat “Beruniy, Fargʻoniy, Xorazmiy, Navoiy, Ulugʻbeklarga mansub ulugʻ 

millatning qaygʻusi bilan yashamoqni, Shiroq, Toʻmaris, Oʻgʻuzxon, Muqanna, Manguberdi, Amir 

Temurlar ruhiga payvand buyuk Turkistonning menligini tiklash yoʻlida kurashmoqni boshqa 

hoy-u havaslardan muhimroq sanab, burchini shaxsiy huzur-halovatidan ustun qoʻya oldi. 

Necha vaqtlar oʻtsa-da, yozuvchining ismi, asarlari biz uchun hanuz ardoqli boʻlib 

qolayotganining bosh sababi ham shu”[9;145]. 

Shuhratning dastlabki poemasi XX asrning 37-yillarida yaratilgan. Uning yozilish tarixini 

eslab ijodkor shunday deydi: “Men frontda yarador boʻlib gospitalga tushdim. Uzoq vaqtlar 

janglarda yurib kitobni sogʻinib qolgan ekanman, yaradorlikdan bir oz oʻzimni oʻnglab olgach, 

maktab kutubxonasidan (gospital, taʼkid bizniki N.S) Pushkin asarlarini, xususan, uning 

“Yevgeniy Onegin”ini olib, qayta-qayta mutolaa qildim. “Farzand” mana shu mutolaa natijasida, 

toʻgʻrirogʻi, A.S. Pushkin taʼsirida paydo boʻldi”[10;5].  

Shoirning “Farzand” poemasidan keyin “Kichik sarguzasht”, “Mehrol”, “Xotin qalbi”, 

“Mangulik”, “Orzu va qasos”, “Farzand”, “Chol”, “Jamila”, “Soʻlmas chechaklar” kabi oʻnlab poema 

dostonlari yaratildi.  

“Kichik sarguzasht”, “Orzu va qasos”, “Farzand” poemalari tarixiy mavzuda boʻlib, 1937- 

yilda yozilgan “Kichik sarguzasht” poemasida grajdanlar urushi voqealari qalamga olingan. 

Doston shoirning oʻz boshidan oʻtkazgan, koʻrgan-kechirgan voqealarni badiiy lavhalarda 

qahramon tilidan yuqori pafosda ifodalab berilishi bilan ahamiyatli.  

Natijalar va muhokama. “Orzu va qasos” poemasini 1940- yilda yozgan shoir, poemada 

A.Chexov, Pushkin, Lermontov, Fuzuliy, xalq qoʻshigʻi va xalq iborasi bir necha boblari boshida 

epigraf sifatida keltirar ekan, ayniqsa XIII bobning boshida keltirgan “Ot chidamas achchiq 

qamchi zahriga, Hech kimsa tushmasin zolim qahriga” xalq iborasi doston leytmotivini belgilab 

bergan. Doston qahramoni oddiy xalq ichidan chiqqan, bir umr mehnat qilib kosasi oqarmagan 

mehnatkash, qalbida endi Qamarga boʻlgan oʻtli muhabbatiga yeta olmagan yigit – Samadning 

boshidan oʻtkazgan koʻrguliklari tasviriga bagʻishlangan. Oʻz elidagi qabih muhtojlik sabab 

Samad oʻzga yurtga ketishga majbur boʻladi. Shoir buni shunday oʻtli misralarda taʼriflaydi: 

Qaysi yerni qilmasin orzu, 

U yerda ham shu tosh-torozu. 

U yerda ham mana shu quyosh, 

Yigʻlab toʻkar qonli, olov yosh! [10;66] 

Fargʻonada ish koʻp, odam oz degan gapni eshitib, u yerga borgan yigit har eshikka bosh 

suqib, ish topa olmay oxiri qarol tushishga majbur boʻladi, natijada boy oʻgʻlini sayr qildirishdan 

tortib, samovarga oʻtin yorish-u, omborga gʻalla tashish, dalada ketmon urish, barcha — barcha 

ishlarni qiladi, lekin biri ikki boʻlmaydi, qoʻli pul koʻrmaydi. Musofirchilik Samadning tinka-

madorini batamom quritadi. Shoir Samadning bu holatini oʻziga xos uslubda quyidagicha 

tasvirlaydi: 

O, musofir, gʻarib musofir, 

Musofirga joʻr boʻlar kim bor? 

Unga goʻyo keng olam zindon, 

Turgan joyi oʻshandan parcha, 

Shu zindonni boʻlib, talashib, 

Makon qilgan insonlar-barcha... [10;71]. 

Shoir aytmoqchi boʻlgan gʻoyani “barcha” soʻziga yuklaydi, buni biz shoir soʻz oxiriga 

qoʻygan koʻp nuqtalardan ham bilishimiz mumkin. Shoir barcha soʻzini ishlatib, zulmkorning 

kim ekanligini aniqlashni kitobxonning oʻziga qoldiradi. Insonlarni oʻz manfaati yoʻlida xor-zor 

qilgan kimsalar tufayli, shoir soʻzi bilan aytganda, “Samad mard devkor” kabi norgʻul 

yigitlarning hayoti ostin-ustun boʻlib ketishiga olgʻirlarning badnafs iymonsizligi sabab 

ekanligini alam bilan soʻzlaydi shoir. Hazrati xon farmoyishi bilan ariq qazishga chiqqan qora 

xalqning ogʻir turmushi dostonda shunday chizgilarda ifodalanadi: 

Quyosh chiqmay boshlaydi qazish, 

Oʻzbek, tojik, qirgʻiz va qozoq... 

Necha badan qildi tarki jon,  

Ne tanda qoldi qon izi![10;74]. 

Dostonda shoir ariq qazishga chiqqanlarni bir necha millat vakili ekanligini aytar ekan, 

band oxiriga uch nuqta qoʻyadi, demak bu yana boshqa millat vakillari ham borligiga ishora 

ekan, nazdimizda shoir koʻp millatli Sovet hukumati mustamlakasida zulm koʻrayotgan ezilgan 

xalqni nazarda tutgan boʻlsa ajabmas. Dostondagi Samad obrazi timsolida hayot nohaqliklariga 

qarshi chiqadigan, inson haq-huquqini himoya qilishni oʻz burchi deb biladigan haqiqatparvar 

yoʻlboshchini tasvirlashni shoir maqsad qilgan: 

Yetar endi shuncha razolat, 

Bormi bizga farogʻat tongi? 

Yoki hamon bosib yotarmi, 

Siynamizni dard-zulmat zangi!.. 

– Qani shafqat, qani adolat,  

Qani inson qadri-qimmati?!... 

Jinoyatmi, zulmga qarshi, 

Mardonavor “haq!” – deya kurash [10;75-78-79]. 

Shoir aytmoqchi, “zulmat zangi” xalqimizni mustamlaka ostida yetmish yil ushlashini 

goʻyoki shoir bashorat qilgandek, kurashga chorlagan. Va aytish mumkinki, Shuhrat “...chin 

maʼnoda milliy shoir edi. Bu narsa u kishining tabiatlarida borligi uchun ham yozganlari 

barchaga tushunarli va bir oʻqishdayoq yoqib qolar edi”[11;4]. 

“Farzand” poemasi 1944- yilda yozilgan boʻlib, dostonda oʻz eli urf-odatlarini 

qadrlaydigan, ona yurti ozodligi uchun jonini fido qilgan kazak Kuban farzandi Volin-Vadimning 

fashistlarga qarshi jangi va bu urushda qahramonona halok boʻlgani hikoya qilinadi. “Farzand” 

dostoni, bir qarashda, Ikkinchi jahon urushi mavzusiga bagʻishlangan boʻlib koʻrsinsa-da, asar 

zamirida, shoirning totalitar tuzum bilan bogʻliq armonlari, iztiroblari, oʻsha davrda eskilik 

sarqiti, millatchilik deb qoralangan milliy qadriyatlarimizning toptalgani bilan bogʻliq satrlar 

ustuvorlik qilgan. Masalan: 

Jinoyatmi, ayting, yoronlar, 

Ota qabrin qilmoq ziyorat? 

Jinoyatmi, qilmak ibodat, 

El rasmiga kirgach, u faqat? 

Eskilik urf tezdan oʻchurmu? 

Holva desang ogʻiz chuchurmu?! 

Jinoyatmi, ota hurmatin, 

Vatan mehrin qilmoq tantana?. 

Totalitar tuzum millatimizga xos boʻlgan urf-odatlar, qadriyatlarning avloddan-avlodga 

eltuvchi xalqning saralarini qirib tashladi. Ular manglayiga “xalq dushmani” degan tamgʻa 

urildi. Ular nomini tilga olish, ular asarlari oʻqish taqiqlandi. 1956 yilda Stalin shaxsiga 

sigʻinishning fojiali oqibatlari yuzaga chiqib, adabiyot olamidagi jabrdiydalar oqlanganlaridan 

keyin ham 1937- yil jallodlari Shuhrat, Shukrullo, Said Ahmad singari Choʻlpon va Qodiriyning 

izdoshlariga tinchlik bermadilar. Shunga qaramay, Shuhrat shu mavzuning qirralarini “Orzu va 

qasos” dostoni va boshqa asarlarida ham yoritishda mardona davom etdi. Shoir dostonida 

hayotdagi nohaqliklariga dadil qarshi chiqa oladigan, inson haq-huquqlarini himoya qila 

biladigan ishni oʻz burchi deb biladigan haqiqatparvar yoʻlboshchi – Samad obrazini katta mehr 

bilan yaratdi. Mana, uni qiynagan masalalar... Mana, xalqning osuda va baxtli hayotiga oʻtmish 

soyasini tashlab turgan va lirik qahramonni minbarga chorlagan masalalar... Va aytish 

mumkinki, oʻz asarlaridagi obrazlar orqali lozim boʻlgan gapni aytish Shuhratgagina xos jasorat, 

bir xususiyat edi. Bu jasoratni shoirning Abdulla Qahhor bilan oʻrtasidagi doʻstlikda ham koʻrish 

mumkin. Shuhrat qalami oʻtkir ijodkorgina emas, hayotda ham qalbi daryo, mustahkam irodali 

inson edi. Abdulla Qahhor Moskvada jon talashib yotganda ham Shuhrat uning yonida 

mardonavor tura oldi. Mana bu xotira ham Shuhratning aslida xalqimizning asl oltin farzandi 

ekanligini koʻrsatadi: “Abdulla Qahhorni ustoz deb bilgan ayrim shogirdlar orasida undan 

uzoqlashganlar va mukofotdan mahrum boʻlmayin, deb taʼziyasiga bormay qoʻyganlar ham bor. 

Ammo Shuhrat shularni bila turib Abdulla Qahhorga oʻzini yaqin tutdi. Tabiiyki, bu narsa 

Shuhratning foydasiga boʻlmaydi, oʻziga jabr qiladi. Abdulla Qahhor Moskva kasalxonalaridan 

birida ogʻir xastalikdan vafot etgan damlarda ham adibga munosabatni bila turib, Shuhrat uning 

yonida boʻladi. Mashaqqatlar bilan adib jasadini Toshkentga olib kelishda ham jon kuydiradi. 

Dafn marosimidagi rasm-rusumlarni, xufiya janozasini oʻtkazishda ham oʻzi bosh-qosh boʻladi. 

Oʻldi, endi menga nima foydasi tegardi, demadi. Shuhrat ana shunday odam edi. U eʼtiqodi 

mustahkam, riyodan or qiladigan, eʼtiqodi yoʻlida har qanday mashaqqatni tortishga tayyor 

ijodkor edi”[12;154]. 

Yuqoridagi dostonida milliy urf-odatlar, qadriyatlarni hurmatlash, qadrlash jinoyatmi 

deya hayqira olgan shoir Abdulla Qahhorning “Dafn marosimidagi rasm-rusumlarni, xufiya 

janozasini oʻtkazishda ham oʻzi bosh-qosh” boʻla olishi uning soʻzi bilan dili bir chin inson 

ekanligidan dalolat. Yana shuni aytish kerakki, Shuhrat shu bilangina kifoyalanmadi, yaʼnikim, 

Qahhorning janozasiga kelishga qoʻrqqan insonlardan farqli oʻlaroq marosimlarni oʻtkazish 

barobarida “Adib (A.Qahhor, taʼkid bizniki N.S) vafotidan keyin “Ustozning oxirgi kuni” degan 

maqola eʼlon qildi. Bu maqola ham katta shov-shuvlarga sabab boʻldi. Gap shunda ediki, Abdulla 

Qahhor ogʻir kasal holda baʼzi mansabdorlarning nayranglari tufayli koʻp aziyat chekkan ekan. 

Shuhrat oʻsha vaziyatlarni tap tortmasdan, batafsil oshkor qildi”[13;186]. Shuhratning bu 

jasorati, odamiyligi, iymoniga sobitligi, oʻsha tariximizning qora turgʻunlik yillarida qanday 

taqdirlandi “Abdulla Qahhorning janozasidagi nutqi, “Guliston” jurnalida bosilgan maqolasi 

uchun taʼqib ostiga olindi. Yana sinov, yana imtihon... Romanlari bosmaxonalarda, sheʼrlari 

redaksiya papkalarida qolib ketdi. U tengilar oltmish yoshlarini nishonlaganlarida hukumat 

mukofotlariga, unvonlariga sazovor boʻldilar. Ammo Shuhratning yubileyi muzdekkina boʻlib 

oʻtdi. Bunday munosabatlarga oʻrganib qolganidanmi, yo irodasi kuchli ekanidanmi, harqalay 

oʻzini tutdi. Ichidagi alamlarini sezdirmadi. Nolib yurmadi. Oʻzini ijodga urdi, qalami bilan 

sirlashdi... Hayot uni yana bir bor, ammo dahshatli sinovga tortdi. U xastalanib toʻshakka 

yiqildi... Oʻttiz yildan ortiq chekkan iztiroblari oʻz ishini qildi. Kamsitishlar, unutishlar, nazardan 

chetga surishlar Shuhratning sogʻligʻini soʻrib oldi. U shu ahvolda ham qoʻlidan qalamini 

qoʻymadi. Titroq barmoqlari boshqatdan xat yozishni oʻrgandi. Shu mehnatkash nimjon qoʻllar 

sheʼr yozishdan toʻxtamadi”[14;101]. Mana Shuhrat qanday inson edi, oʻz taʼbiri bilan aytsak 

“Oltin zanglamas” ekan, ijodkor ham shunday yolgʻon dunyodagi zar kimxoblarga, mansab-u 

amalga uchmaydigan, xalqi baxti saodati uchun bir nafas kurashdan toʻxtamaydigan maslagi 

kuchli, iymoni mustahkam qalam sohibi edi. 

Shoirning “Soʻlmas chechaklar” nomli dostoni Vatan urushida fashistlarga qarshi 

kurashib, ularning qoʻliga asir tushgan qahramon jangchi xotirasiga bagʻishlab 1962- yilda 

yozilgan. Rotasidan ajralib, olti kecha-kunduz yoʻl yurib, partizanlarga kelib qoʻshilgan jangchi, 

yana qoʻliga qurol olib, fashistlarga qarshi kurashar ekan, janglarning birida nogahoniy 

portlashdan oyogʻidan ayriladi va nemislar qoʻliga asir tushadi. Qanchalar zulm, azob 

berishmasin, uning ogʻzidan bironta soʻz, maʼlumot ololmagan dushman jangchini keng 

maydonga olib borib qonli dorga osishadi: 

Qonli qoʻlin artdi fashist,  

Mamnun edi, shod edi. 

“Kim partizan boʻlsa, biling, 

Oqibati shu!” – dedi [10;130]. 

Dostonning gʻoyaviy pafosini shunda koʻrish mumkin: har kun ertalab qahramon 

jangchining qabrini gul-chechaklar qoplaydi. Qancha soqchi qoʻyilmasin, nazorat qanchalik 

kuchaytirilmasin, buning oldini ololmagan, qish kelganida endi iz qolishidan qoʻrqib qabrga 

hech kim gul olib kelishiga va bu sovuqda gullar yashnamasligiga ishongan fashistning umidlari 

sarobga aylanadi. Qahraton sovuqning qor izgʻirinida yashnab turgan soʻlmas chechaklar barq 

urib turaveradi, gul sochganni fashist qoʻlga ololmay xunobi chiqaveradi. Shoir bu voqelikni 

mahorat bilan quyidagicha misralarda bitadi: 

Ular sochgan gul-chechakda, 

Vatan mehri bir parda. 

Fashist koʻzi uni koʻrmas, 

Va koʻrishdan ojizdir. 

Iflos fashist! Yoqangni yirt,  

Tirnoq gʻaji-befoyda. 

Vatan sodiq farzandini, 

Ardoqlaydi har joyda![10ʼ135]. 

Doston nihoyatda koʻtarinki ruh, hayotiylik va samimiylik bilan tasvirlanganligi 

jihatidan muhim ahamiyatga molik. Shuhratning “Mehrol” ertak-dostoni xalq ertagi syujeti 

asosida yozilgan boʻlib, shoir uni yaratishda A.Pushkin, H.Olimjon anʼanalarini davom ettirgan. 

Doston tasvir usuli, xalqona ohangda yaratilganligi bilan kishini oʻziga tortadi. Tinch hayot 

qurishga oʻzini bagʻishlagan mehnat qahramonlari obrazini yaratishga bel bogʻlaydi va koʻp 

oʻtmasdan “Xotin qalbi” nomli poemasini 1948 yilda yaratdi. “Xotin qalbi” qirqinchi yillar 

anʼanalari asosida yozilgan. Asarning markazida bir oʻzbek ayolining qora kechmishi turadi. 

Doston qahramoni Xoldor asar boshida ipaklarga oʻranib, oʻsma-surmani qosh-koʻzlariga 

qoʻyib, etiklarni gʻarchillatib, kampirlar tili bilan aytganda “Satang Xoldor” boʻlib yurgan ayol, 

paxtali shim, soldatcha etik kiyib, kolxoz uchun jonini tikkan turmush oʻrtogʻi Vatan urushi 

jangiga ketgandan keyin, butun oila ogʻirligini oʻz nozik yelkasiga olgan, satangligidan asar 

qolmagan, eridan kelgan qora xatdan keyin esa: 

Shundan beri shohi atlaslar, 

Gardirobda hayrona qoldi. 

Shundan beri shoda marvaridlar, 

Qoʻsh uzuklar ardona qoldi. 

Shundan keyin betiga ajin, 

Sochlariga inmishdi qirov [10;22], 

deya, shoir Xoldor tasvirini chizadi. Xoldor endi bor kuchini turmush oʻrtogʻining 

peshona teri tomgan paxtazor dalalariga mehrini beradi, ayol boshi bilan raisalik darajasiga 

koʻtariladi, yolgʻiz farzandi Maratga mehrini berib, uning tarbiyasi bilan shugʻullanadi. Doston 

orqali shoir oʻzbek ayolining urush davridagi taqdiri, Xoldor hayotida marhum turmush oʻrtogʻi 

xotirasi uchun koʻrsatgan jonbozligini aks ettiradi. Doston shoirning boshqa dostonlariga 

nisbatan hajman ancha katta boʻlib, Xoldorning butun faoliyati toʻligʻicha boʻrttirilmay “Oʻzaro 

tekshirishda”, “Ilk ochilgan koʻsak”, “Birinchi karvon”, “Kuz”, “Vakila”, “Xotima” qismlarida izchil 

yoritib berilgan. Dostonda ayol boshi bilan yozning issigʻini issiq demay, qishning qahraton 

sovugʻini sovuq demay dalada yurib, paxta yetishtirishda katta natijalarga erishgan, halol 

mehnati tufayli el izzat-hurmatiga sazovor boʻlgan oddiy bir oʻzbek ayolining his-tuygʻulari, 

quvonchi, koʻngil toʻrida yotgan iztiroblari yaqqol aks ettirilganligi bilan qimmatlidir [15;79-

90].  

Shuhrat ijodida inson ruhiyati va qalb kechinmalarini, xalq dardini ifodalagan, xalqona 

pafosga ega dostonlar talaygina. Har bir ijodkor xalq dardini oʻz yaratiqlarida bayon qilar ekan, 

unda hissiy joʻshqinlik boʻlishi tabiiy, shu barobarinda “...sanʼat asarining magʻzi, javhari estetik 

mohiyatga ega boʻlgan his-tuygʻulardan iborat boʻlsagina, oʻziga xos pafosni ifoda etadi” [16;7].  

Xulosa. Kuzatishlarimiz natijasida shunday xulosa keldik: Shuhratning ballada va 

dostonlari badiiy jihatdan gʻoyat goʻzal. Bunga sabab, shoir ballada va dostonlarida 

takrorlanmas poetik obrazlar, yangi detallar topganligidadir. Folklorning bitmas-tuganmas 

anʼanalaridan bahramand boʻlganligi shoirning mahorati yuksakligini taʼminlagan. Ijodkorning 

liro-epik asarlariga xos muhim xususiyatlar sifatida, matnlarning sermaʼno metaforalarga 

boyligi, yaratilgan obrazlarida ramziy-timsollar, koʻchimlar yordamida ulkan milliy va 

umumbashariy falsafiy fikrlarning koʻtarib chiqqanligini qayd etish mumkin. 

Shuhrat ballada va dostonlarida Vatan mavzusini yoritishda shoir lirik chekinish bilan 

oʻz armonlarini, iztiroblarini, totalitar tuzum man etgan eskilik sarqiti, millatchilik deb 

qoralagan qadriyatlarimizning toptalayotganini qalamga olib ketgan. Shuningdek, asarlari 

gʻoyasida shoirning maqsadi, adabiy-estetik qarashlari oʻz tajassumini topgan.  

Shoir xalq dostonlariga xos boʻlgan lirizm hamda chuqur falsafani ballada va 

dostonlarida taʼsirchan ifoda ohangdorligida uygʻunlashtirish orqali Qodiriy, Choʻlponlarning 

gʻoyaviy qarashlarini qahramonlarcha davom ettirib, milliy urf-odatlar, qadriyatlarni 

hurmatlash, qadrlash jinoyatmi deya hayqira olish Shuhratgagina xos jasorat, bir xususiyat edi. 

